
Yamakritam Krishnanarayana Stotram

యమకృతం కృష్ణనరాయణస్తోత్రమ్ 

నిఃశ్వసన్తం చ దీనం చ స్వాధికారనిరర్థకమ్  ।
యమరాజాఽపి నీలాద్రౌ శ్రీహరిం  ప్రణిపత్య  చ ॥ ౭౦॥
తుష్టావ  శ్రీజగన్నాథం  స్వాధికారదృఢస్థితౌ  ।
నమస్తే చైకతత్త్వాయ  ద్వైతాయాఽనన్తకాయ  చ ॥ ౭౧॥
స్వప్రోతసర్వరూపాయ  ధృతిపుష్టికరాయ  చ ।
సర్వాభాసాధిదేవాయ నమస్తే సర్వయోనయే ॥ ౭౨॥
విశ్వాసాయ గురవే సాక్షిణే తే నమో నమః ।
కారుణ్యసిన్ధవే  తుభ్యం పరాతీతాయ తే నమః ॥ ౭౩॥
జన్మమృత్యుప్రహర్త్రే  తే నమోఽస్తు దీనబన్ధవే  ।
మాయాధిష్ఠాత్రాత్మనే   తే పీతకౌశేయవాససే ॥ ౭౪॥
మాయాచక్రకర్తనాయ   చక్రిణే  తే నమో నమః ।
దణ్డదాత్రేఽధికర్త్రే   తే పరమేశాయ వై నమః ॥ ౭౫॥
నీలమేఘసువపుషే నీలాద్రివాసితాయ  చ ।
నమస్తే పుణ్డరీకాక్షిశోభితాయ  గదాభృతే ॥ ౭౬॥
శ్రీవత్సకౌస్తుభశోభాభాసత్సమూఢవక్షసే  ।
నీలవర్ణం  నీలశైలగుహావాసం  కృపాలయమ్ ॥ ౭౭॥
ఆశ్రితానాం  తు దుఃఖఘ్నం ప్రణమామి  పరాత్పరమ్ ।
యత్పాదయోరాశ్రయే  సంల్లుబ్ధా  శ్రీరనపాయినీ  ॥ ౭౮॥
వర్తతే శాశ్వతీ లక్ష్మీర్భక్తైశ్వర్యప్రదాయినీ   ।
యాప్రకృతిః  పరాధీనా పరేశ తవ వాఞ్చ్ఛయా ॥ ౭౯॥
త్వామావృత్త్య వికాసం సమ్ప్రయాతి బన్ధముక్తయే  ।
భుక్తభోగాయ చార్పయతి నిర్వాణతాం త్వదిచ్ఛయా ॥౮౦॥

యమకృతం కృష్ణనరాయణస్తోత్రమ్ 

త్వమేవ తు పరబ్రహ్మ  బ్రహ్మరూపేణ  వర్తసే ।
భూమరూపేణ చ వ్యూహరూపేణ వర్తసే తథా ॥౮౧॥
యమరూపేణ చ రుద్రరూపేణ  వర్తసే విభో ।
లక్ష్మీనారాయణ విష్ణో కృష్ణనారాయణప్రభో   ॥౮౨॥
కామ్భరేయమహారాజ కృపాలో తే నమో ముహుః ।
ప్రభానారాయణ  పార్వతీశనారాయణ ప్రభో  ।
హంసనారాయణ మఞ్జూనారాయణ  నమోఽస్తు తే ॥౮౩॥
సగుణేశ తవ పత్నీం దుఃఖహర్త్రీం  నమామ్యహమ్ ।
పుత్రచిన్తావారయిత్రీం   ధారయిత్రీం  నమామ్యహమ్ ॥౮౪॥
ఇతి శ్రీలక్ష్మీనారాయణీయసంహితాయాం  ప్రథమే  కృతయుగసన్తానే ౫౮౧-
అధ్యాయాన్తర్గతం
యమకృతం కృష్ణనరాయణస్తోత్రం   సమ్పూర్ణమ్  ।
లక్ష్మీనారాయణీయసంహితా । ఖణ్డ ౧। అధ్యాయ ౫౮౧/౭౨-౮౪॥

